
გლობალური მოქალაქის უნარები 

(ნაწილი მეორე) 

 

მოამზადა ნინო გვარამაძემ  

 

წინამდებარე რესურსში მოცემულია აქტივობებისა და ქეისების ნიმუშები, რომლებიც 

ხელს შეუწყობს მასწავლებელს, განუვითაროს მოსწავლეებს მოქალაქის ისეთი უნარები, 

როგორებიცაა: 

• ემპათია  

• გლობალური თანამშრომლობა 

ემპათიის უნარის გასავითარებლად მივმართავთ „ადამიანურ ისტორიებს“, რომლებიც 

მოსწავლეებთან მუშაობის  მძლავრ ინსტრუმენტს წარმოადგენს. ამ შემთხვევაში, ალმასა და 

ჯავედის ამბების (გლობალური მოქალაქის უნარები - პირველი ნაწილი) გამოყენებაც შეიძლება; 

თუმცა ზოგჯერ, ემპათიის გაგებისას, მოსწავლეთა გარემოში მიმდინარე მოვლენების განხილვაც 

კარგ შედეგს იძლევა. 

აქტივობის მიზანია: მოსწავლეებმა შეძლონ გლობალური პრობლემის (მაგ.: მიგრაცია, 

განათლების ხელმისაწვდომობა) აღქმა კონკრეტული ადამიანის პერსპექტივიდან; განასხვავონ 

ერთმანეთისგან თანაგრძნობა და ემპათია. 

 

ნაბიჯი 1 

განწყობის შესაქმნელად მასწავლებელი სვამს კითხვას: 

- რაშია განსხვავება - როცა ვინმე გეცოდება და როცა ვინმეს ემპათიას უცხადებ? 

შემდეგ მასწავლებელი განმარტავს, რომ ემპათია ნიშნავს სხვისი თვალებით სამყაროს 

დანახვას და ამ ხედვიდან გამომდინარე მოქმედებას. 

მასწავლებელი განაგრძობს კითხვების დასმას: 

- გახსოვთ თქვენი ყველაზე მნიშვნელოვანი დღე სკოლაში?  

- რა გრძნობა იყო?  

- ახლა წარმოიდგინეთ, რომ ეს ყველაფერი უცებ უნდა დატოვოთ. 

ეს დაეხმარება მოსწავლეებს, დაუკავშირონ საკუთარი გამოცდილება სიუჟეტის პერსონაჟების 

გამოცდილებას. 

ნაბიჯი 2 

მასწავლებელი აჩვენებს მოსწავლეებს ვიდეო სიუჟეტს -    უკრაინელი ბავშვები 

საქართველოში - მეორე სასწავლო წელი სახლიდან შორს 

 

ვიდეოს ნახვისას, მოსწავლეები უნდა დააკვირდნენ არა მხოლოდ ფაქტებს (ვინ? სად? როდის?), 

არამედ ემოციებსაც (როგორი გამომეტყველება აქვს? როგორი ხმის ტონით საუბრობს?). ვიდეო 

პოზიტიურია, მაგრამ მშობელი ახდენს შედარებას სხვა ქვეყნებში მყოფ თანამემამულეებთან. 

მასწავლებელი სთხოვს მოსწავლეებს ამასაც მიაქციონ ყურადღება. 

 

ნაბიჯი 3 

ემპათიის რუკის გამოყენება დაეხმარება მოსწავლეებს, ფოკუსირება მოახდინონ განსხვავებასა 

და მსგავსებაზე. მასწავლებელი ურიგებს მოსწავლეების პატარ-პატარა ჯგუფებს ემპათიის 

რუკებს. 

გამოიყენეთ ემპათიის შემდეგი რუკა: 

• რას ფიქრობს და გრძნობს უკრაინელი მოსწავლე?  

• რას ხედავს?  

• რა ესმის?  

• რა არის მისი უდიდესი ტკივილი / სურვილი?  

 

ნაბიჯი 4 

პასუხების გაცნობა 

მოსწავლეები პასუხებს უზიარებენ  კლასს. 

 

ნაბიჯი 5 

რეფლექსია და დისკუსია 

დისკუსიის კითხვები უნდა იყოს მიმართული პრაქტიკულ ემპათიაზე: 

- როგორ შეიძლება დაეხმაროს კლასი/სკოლა ამ ბავშვებს, რომ უფრო კომფორტულად 

იგრძნონ თავი საქართველოში? 

- თქვენ რომ იყოთ ის, ვინც დატოვა სახლი, რას ისურვებდით, რომ გეკითხათ ქართველი 

თანაკლასელებისთვის /თანასკოლელებისთვის? (ეს ეხმარება მოსწავლეებს, გაიაზრონ, 

რომ ემპათია მოითხოვს გააზრებულ მიდგომას). 

საქართველოში:%20მეორე%20სასწავლო
საქართველოში:%20მეორე%20სასწავლო
საქართველოში:%20მეორე%20სასწავლო

ეს აქტივობა უშუალოდ ავითარებს გლობალური მოქალაქეობის უნარებს, რადგან დევნილობის 

პრობლემა გლობალურია, თუმცა მისი განხილვა ხდება ლოკალურ, პერსონალურ დონეზე. 

რატომ მუშაობს ეს აქტივობა? 

1. პერსონალიზაცია: გლობალური პრობლემა (მაგ.: სიღარიბე, დევნილობა) ხდება 

კონკრეტული (მაგ.: ალმასა და ჯავედის ისტორია - პირველი ნაწილი; უკრაინელი ბავშვების 

ისტორია). 

2. ვიზუალიზაცია: ემპათიის რუკა ეხმარება მოსწავლეებს, სტრუქტურულად ჩამოაყალიბონ 

სხვისი განცდები. 

3. კავშირების პოვნა: აქცენტი კეთდება არა მხოლოდ პრობლემაზე, არამედ იმაზეც თუ რა 

გვაერთიანებს (საერთო ადამიანურ განცდებზე, ღირებულებებზე). 

 

გლობალური თანამშრომლობა ეს არის გლობალური მოქალაქეობის ერთ-ერთი ყველაზე 

მნიშვნელოვანი და პრაქტიკული უნარი. ის გულისხმობს განსხვავებულ ადამიანებთან  

კულტურული ბარიერების მიუხედავად მუშაობის უნარს, საერთო მიზნის მისაღწევად. 

აქტივობის მიზანია, მოსწავლეებმა ისწავლონ ინფორმაციის გაზიარება, კონსენსუსის მიღწევა 

და რესურსების ოპტიმალურად გამოყენება გლობალური პრობლემის გადასაჭრელად. 

მოსამზადებელი ეტაპი 

1. ჯგუფების ფორმირება:  კლასი იყოფა 4 ჯგუფად - „ქვეყნის ჯგუფებად“ (მაგ.: 

საქართველო, ინდოეთი, გერმანია, ბრაზილია). 

2. პრობლემის განსაზღვრა: ყველა ირჩევს ერთ გლობალურ პრობლემას (მაგ.: კლიმატის 

ცვლილებით გამოწვეული სასმელი წყლის დეფიციტი;  ხელმისაწვდომობა 

განათლებაზე; საკვების ნარჩენები). 

3. რესურსების განაწილება: თითოეული ქვეყნის ჯგუფს ეძლევა ერთი და იგივე 

პრობლემა, მაგრამ განსხვავებული რესურსები ან ინფორმაცია, რომელიც საჭიროა 

სრულყოფილი გადაწყვეტილების მისაღებად. რესურსები მოსწავლეებმა თვითონ უნდა  

მოიძიონ. ამიტომ ერთი გაკვეთილი, შესაძლოა, საკმარისი არ იყოს. თითოეულ ჯგუფში 

სახელდებიან პასუხისმგებლები ეკონომიკურ, სოციალურ, ტექნოლოგიურ და 

პოლიტიკურ საკითხებზე, რომელთა შესწავლის შემდეგ, ჯგუფების წარმომადგენლები 

ერთიანდებიან უკვე ჯგუფებად “სპეციალიზაციის” მიხედვით. 

• A (ეკონომიკა): ფოკუსირება ეკონომიკურ გავლენაზე და ხარჯებზე. 

• B (სოციალური): ფოკუსირება მოსახლეობის საჭიროებებზე, კულტურულ 

წინააღმდეგობებსა და სამართლიანობაზე. 

• C (ტექნოლოგია): ფოკუსირება ინოვაციურ ტექნოლოგიურ გადაწყვეტილებებზე. 

• D (პოლიტიკური): ფოკუსირება საერთაშორისო კანონებსა და პოლიტიკურ ნებაზე. 

 

ამ ჯგუფებს ეძლევათ დავალება: წარმოადგინონ 2 ყველაზე მნიშვნელოვანი ფაქტი, რომელიც 

აუცილებელია პრობლემის გადასაჭრელად. 

თანამშრომლობის ეტაპი 

თანამშრომლობის ეტაპზე ყველა ჯგუფი ერთიანდება, რათა შექმნან „გლობალური სამუშაო 

ჯგუფი“. 

 

ინფორმაციის გაზიარება (ფაზა 1): თითოეულმა ჯგუფმა უნდა გაუზიაროს დანარჩენებს თავისი 

ორი უმნიშვნელოვანესი ფაქტი. 

 

წესი: არცერთი ჯგუფი არ იწყებს გადაწყვეტილებების გენერირებას, სანამ არ მოისმენს და არ 

ჩაიწერს ყველა არსებულ ასპექტს. (ეს ავითარებს მოსმენის უნარს). 

 

საერთო გადაწყვეტილების გენერირება (ფაზა 2): ახლა, როდესაც სახეზეა სრული სურათი 

(ეკონომიკური, სოციალური, ტექნოლოგიური და პოლიტიკური ასპექტები), გლობალურმა 

ჯგუფმა უნდა შეიმუშაოს ერთი, ყოვლისმომცველი სამოქმედო გეგმა პრობლემის 

მოსაგვარებლად. 

 

პრიორიტეტები: გლობალურმა ჯგუფმა უნდა მიაღწიოს კონსენსუსს იმაზე, თუ რომელი ასპექტია 

ყველაზე მნიშვნელოვანი (მაგ.: აუცილებელია თუ არა ეკონომიკური ზრდის შეჩერება გარემოს 

გადასარჩენად). 

 

რეფლექსია და დასკვნა 

დისკუსიის ფოკუსი უნდა იყოს არა გადაწყვეტილების სისწორეზე, არამედ თანამშრომლობის  

პროცესზე: 

- რა იყო ყველაზე რთული ნაწილი — თქვენი თავდაპირველი იდეების დათმობა თუ 

სხვისი, განსხვავებული ასპექტის მიღება? 

- გაგრძნობინათ თუ არა ვინმემ თავი უგულებელყოფილად? როგორ მოაგვარეთ 

უთანხმოება? 

- როგორ დაგეხმარათ სრული ინფორმაციის ფლობა (ყველა ასპექტის გათვალისწინება) 

იმაში, რომ მიგეღოთ არა მხოლოდ "ეროვნული", არამედ უფრო "გლობალური" 

გადაწყვეტილება?  

 

რატომ  არის ეს აქტივობა ეფექტური? 

• მოსწავლეები ხვდებიან, რომ მარტო ვერავინ შეძლებს პრობლემის მოგვარებას, რადგან 

აუცილებელია ყველა სხვა ასპექტის ცოდნა. 

• აქტივობა აიძულებს მოსწავლეებს, დათმონ ან შეცვალონ თავდაპირველი პოზიცია, რათა 

მიიღონ საერთო, ოპტიმალური გადაწყვეტილება; ეს კი თანამშრომლობის ქვაკუთხედია. 

• მოსწავლეები სწავლობენ, რომ გლობალური პრობლემების გადაჭრა მოითხოვს არა 

მხოლოდ ტექნოლოგიას, არამედ ეკონომიკურ სამართლიანობას და სოციალურ 

თანხმობას. 

გამოყენებული ლიტერატურა: 

1. უკრაინელი ბავშვები საქართველოში - მეორე სასწავლო წელი სახლიდან შორს 

2. https://wfuna.org/program/global-un-spotlight-training-

program/?_gl=1*ou0okm*_up*MQ..*_gs*MQ..&gclid=CjwKCAiA3fnJBhAgEiwAyqmY5cdzDMgjV

v2Wl6vCPeMle86OGAX4Tsjq-

4StvxQEGWRpVuIofF5ulRoCcm4QAvD_BwE&gbraid=0AAAAAoVLqRut50Dpx-GcmTxpEi5Q_ID9D 

 

 

 

 

https://www.radiotavisupleba.ge/a/%E1%83%9B%E1%83%94%E1%83%9D%E1%83%A0%E1%83%94-%E1%83%A1%E1%83%90%E1%83%A1%E1%83%AC%E1%83%90%E1%83%95%E1%83%9A%E1%83%9D-%E1%83%AC%E1%83%94%E1%83%9A%E1%83%98-%E1%83%A1%E1%83%90%E1%83%AE%E1%83%9A%E1%83%98%E1%83%93%E1%83%90%E1%83%9C-%E1%83%A8%E1%83%9D%E1%83%A0%E1%83%A1-%E1%83%A3%E1%83%99%E1%83%A0%E1%83%90%E1%83%98%E1%83%9C%E1%83%94%E1%83%9A%E1%83%98-%E1%83%91%E1%83%90%E1%83%95%E1%83%A8%E1%83%95%E1%83%94%E1%83%91%E1%83%98-%E1%83%A1%E1%83%90%E1%83%A5%E1%83%90%E1%83%A0%E1%83%97%E1%83%95%E1%83%94%E1%83%9A%E1%83%9D%E1%83%A8%E1%83%98/32594746.html?withmediaplayer=1
https://wfuna.org/program/global-un-spotlight-training-program/?_gl=1*ou0okm*_up*MQ..*_gs*MQ..&gclid=CjwKCAiA3fnJBhAgEiwAyqmY5cdzDMgjVv2Wl6vCPeMle86OGAX4Tsjq-4StvxQEGWRpVuIofF5ulRoCcm4QAvD_BwE&gbraid=0AAAAAoVLqRut50Dpx-GcmTxpEi5Q_ID9D
https://wfuna.org/program/global-un-spotlight-training-program/?_gl=1*ou0okm*_up*MQ..*_gs*MQ..&gclid=CjwKCAiA3fnJBhAgEiwAyqmY5cdzDMgjVv2Wl6vCPeMle86OGAX4Tsjq-4StvxQEGWRpVuIofF5ulRoCcm4QAvD_BwE&gbraid=0AAAAAoVLqRut50Dpx-GcmTxpEi5Q_ID9D
https://wfuna.org/program/global-un-spotlight-training-program/?_gl=1*ou0okm*_up*MQ..*_gs*MQ..&gclid=CjwKCAiA3fnJBhAgEiwAyqmY5cdzDMgjVv2Wl6vCPeMle86OGAX4Tsjq-4StvxQEGWRpVuIofF5ulRoCcm4QAvD_BwE&gbraid=0AAAAAoVLqRut50Dpx-GcmTxpEi5Q_ID9D
https://wfuna.org/program/global-un-spotlight-training-program/?_gl=1*ou0okm*_up*MQ..*_gs*MQ..&gclid=CjwKCAiA3fnJBhAgEiwAyqmY5cdzDMgjVv2Wl6vCPeMle86OGAX4Tsjq-4StvxQEGWRpVuIofF5ulRoCcm4QAvD_BwE&gbraid=0AAAAAoVLqRut50Dpx-GcmTxpEi5Q_ID9D

